
Gazteon irtenbidea

 
25 urte ditut. Gaztea naiz. Gaztea izan nahi dut. Gaztetasuna bizi nahi dut. Beste ikuspuntu batetik ikusten dut mundua. Beste ikuspegi batetik ikusi nahi dut mundua. Ez dut telebistak dioen guztia sinesten. Ez dut telebistak dioen guztia sinetsi nahi. Ez naiz informazioa manipulatzen dutenez fidatzen. Ez dut politikoek diotena sinesten. Ez dut politikoek diotena sinetsi nahi. Ez dut alkatesak dioena sinesten. Ezin dut bere buruari milioi mordoxkako soldata ipintzen dion alkatesarengan sinetsi. 

Ikuspegi kritikoa landu nahi dut. Gaztetasuna bizi nahi dut. Ez dut Pinipon-en etxeagatik 60 milioi ordaindu nahi. Ezin ditut 60 milioi ordaindu. Ez dut alokairu bategatik 600 eurotik gora ordaindu nahi. Ezin dut alokairu bategatik 600 eurotik gora ordaindu. Ez dut zerbeza bategatik 2 euro ordaindu nahi. Herrian ezin dut taberna ez den beste toki batera joan. Ezin dut Gaztelekura joan berdin delako zer dudan gustukoa eta zer ez. Ezin dut Gaztelekura joan ezin dudalako nire iritzia eman. Ez dut nahi Gaztelekura joan ez delako gazteok egina. Ezin dut Gaztelekura joan txotxongiloen gisara eduki nahi gaituzten enpresek kudeatzen dutelako. 

Autogestioan sinesten dut. Ez dut txupetea gustuko. Ez dut txupeterik jar diezadaten nahi. Gaztea naiz eta sormena dut. Gaztea naiz eta gai naiz inor kaltetu gabe gauzak nire kabuz egiteko. Gaztea naiz eta ez ditut 10+1 eraikin hutsik ikusi nahi, alferrik galtzen. Gaztea naiz eta Zarautzen bizi naiz. Gaztea naiz baina laster ezingo dut Zarautzen bizi. Gaztea naiz baina ez dut egun guztia taberna zuloan pasatzeko gogorik, tabernariak nire sosen kontura nola aberasten diren ikusteko. Gaztea naiz eta badut ikasteko gogoa, lanerako gogoa. Gaztea naiz eta zerbait gehiago eskatzen diot herri honi, udal honi, alkatesa honi, Munori. Ez dut gazteek esandakoei entzungor egiten dieten alkatesetan sinesten. Gazteon bitartekoetan sinesten dut. Gazteon lan egiteko gogoan sinesten dut. Ez dut gazteak kolpeka eraikin batetik botatzen dituzten alkatesetan sinesten. Egun batetik bestera 800 lagun kalean batzen dituen helburuan sinesten dut. Ez naiz fidatzen gazteez fidatzen ez direnez. Ez naiz fidatzen milioiez beteta aho batez elkartasuna aldarrikatzen dutenez.Etxegile eta politikari ustelak belarrietaraino diruz betetzeko zenbat gazte bota behar dituzte herritik? Zenbat eraikin ditu Munok? Zenbat balio du alkatesaren etxeak? Zenbat kobratzen du alkatesak? Zenbat kobratzen du alboko tabernariak? Zenbat eraikin huts ditu Munok hautsak jaten? Esku bakarrez kontatzerik ba al da? Non da elkartasuna? Non da konfiantza? Non daude eskubideak? Zein irtenbide dugu gazteok? Okupazioa. 

